
Acḥal n wagguren-aya, ula yiwet n tiqqit n ugeffur ur d-teɣli ɣef Ɛayn-el-kerma. S ṭul n wass, arrac ttneggizen seg tala ɣer tayeḍ, knan ddaw taẓayt n yibidunen d yijarikanen. Irgazen, ssewqaɛen iman-nsen deg kra n yiskasen uɣmiqen, ikacafen i d-ttawin ɣelben wid n zzman aqdim. Ɣas akken ur ḥbisen ara ddɛawi, igenni yeqqim akken yella.


			
Aɣurar, d aqesḥan, yemmeɣ ɣef tmurt akken ma tella.


			
Yal tanezzayt, uqbel ma d-yecreq yiṭij, ssefqaden yimɣaren igli, ssaramen ad zelmen ulamma yiwen n usigna. Maca ulac ula yiwen n umeččim i izemren ad sen-yekkes layas i ten-izedɣen. Sfiliten irkelli s yiwen n uwaɣiw ara yeɣlin fell-asen. Seg wasmi nlul, ur nwala aɣurar yecban wa, i d-qqaren yal tikkelt. Kra, bdan yakan astewtew : D Rebbi i yerfan ɣef yibekkaḍen n lɛibad-is, yernu tarrut-ines ad tili d tuqsiḥt ! Imrebbnen, ttẓallan rennun. Lecyax n lǧameɛ ssekfalen-d timucuha d tesqiḍin n zik : iwaɣiyen, iɣerfan i yessenger urrif n Sidi Rebbi, tiɣri n yimazanen d rrusul ɣer ssber d tiɣin n wawal.


			
Deqzella… tembiwel lqaɛa. Tezlez tmurt mi yebda kan iɣelli yiṭij, dɣa tesseɣli zzenzla-agi iɣrem deg yiwen n yiḍ yessefqaɛen mačči d kra. Izadaɣen s lekmal uɣalen d akal. Wid imenɛen i tmettant ffɣen s iberdan, ferfcen, yeffeɣ-iten leɛqel. Qqimen kkaten agejdur ɣef lmeyytin i yeqqimen ddaw yigrarajen.


			
Am wakken urǧin ad d-tas twaɣit weḥd-s kan, hata yeɣli-d yiwen n ugeffur d iceṛcuṛen, yeḍfer-it-id waḍu i iqelɛen isekla, yerḍem ugar Ɛayn-el-kerma deg tugdin d leḥzen.


			
Yenna-asen Lmehdi d tigi d ccarat n taggara n ddunit. Teɣli-d ttuba ɣef yimdanen, tbeddel tikli n tudert-nsen n yal ass. Mmɣen ɣef yixxamen n Rebbi. Ttazzalen medden seg yal tama i wakken ad sterjɛen uqbel ad d-yaweḍ wass n lqiyama i sen-ibedden ɣef tizi. Tizeɣwa n tẓallit ur ssawḍent ara ad d-refdent amḍan n wid i d-iruḥen ad ssutren tutabin. I tikkelt tamezwarut deg umezruy n Ɛayn-el-kerma, ula d tilawin uɣalent ttruḥunt d tirbuyaɛ ad ẓallent deg tmezgida.


			
« Akud tura yebḍa ɣef sin : akud uqbel uwaɣiw, wayeḍ, win i t-iḍefren.


			
Ulac acu i izemren ad d-ibedden deg wudem n laxert, ladɣa mi ara tesleḍ i kra n yiderwicen ttalsen-d yal ass d akken tigemma n Ɛaden deffir liẓar kan i llant ; anekcum ɣur-sent yeshel maḍi, saẓ-it kan s ufus-ik.


			
Tugniwin n tedfiyin ɣellint-d seg yal tama s yiniten d rrwayeḥ i yesdericen leɛqel.


			
Am tgemma-nni yettriḥin s leɛṭer ideg zedɣent tiḥuriyin tihuskanin i tzemreḍ ad teṭṭfeḍ s sshala, neɣ nwi kan, fiḥel ma tembiwleḍ, ad ilint gar yifassen-ik, yernu mebla agdal, war talast.


			
Ruḥ ay ameɣbun ! Err ttar-ik deg tudert i k-d-yezzin s uɛrur. Dayen tura, tufiḍ axeddim n tidet, yernu win n lebda, win i k-iwulmen :d aseɣres n tindar n tḥuriyin : mebla lemḥayen, war ɛeggu.


			
I yisaffen ideg yettazzal ccrab d tament. Tzemreḍ ad tagmeḍ alamma tsekreḍ. Tiririt n ttar ilaq ad tili temmed, ur ilaq ara ad yili deg-s ula d abruy n tselbiba neɣ tabruyt n warqniɛa ».


			
Tennulfa-d tawuri tamaynut : d tin n yinemḍalen. Uɣalen yimrebbanen tteddun d lmeyytin ɣer tmeqbert d iqeffafen.


			
« Ad ken-ijazi Rebbi ɣef tqufya-nwen, yal yiwet s meyya, i yettɛeggiḍ Lmehdi deg lxeṭba-ines. Yal asurif i ken-yewwin ɣer tmeqbert, ad ken-yeldi yiwet n tewwurt deg lǧennet akked tdefyin-ines. Salit leḥsab, a wid yefren Rebbi, argut sseɛd i tzemrem ad d-tawim. Amiḍan n usider yebda yakan. Amerrezg iqeddacen n Rebbi i isebbren i lḥif d lexsas, ad idiren i lebda deg tlemmast n yilumaɣ ignawanen ! »


			
Asudu n tmettant yuɣ akk allaɣen, dayen yenjer iberdan ara neḍfer.


			Aḥric amezwaru

« Yuklal lmut ! Ijeggeḥ-iyi temẓi-w, tura yugi-yi ad sɛuɣ tamezgida-inu. Ad t-zluɣ, ad iger Rebbi d baba aḥeqqani, am wakken i d-teqqar Feṭṭuma, settut-nni n temɣart. »


			
D tidet, tikti n tmenɣiwt n Ɛmer Kerruc tettezzi-d deg wallaɣ-is aṭas n wussan aya, maca deg wul n Lmehdi tuɣ tissi n leḥnana ɣer win yezzuznen temẓi-s s teqsiḍin yessewhamen ɣef tallit-nni n ṭṭrad. Ɣas akken imeddukal-is, irfiqen n telɣemt, am wakken i sen-semman deg wass ideg tenhewwal Ɛayn-el-kerma, zgan aḥettet deg-s, netta, yessuter deg-sen ad sebren.


			
Maca tanezzayt-nni, umbaɛd yiwen n yiḍ yenhewwalen iwumi tkemmel lqella n yiḍes, yuki-d s usduqes deg uqerruy-is tefra, teddez tebrez : ilaq ad tt-yefru d urgaz-nni yezgan yesluɣuy tudert-is. Ad tt-yexdem weḥd-s. Tamsalt-a, d tin n nnif. Netta, Lmehdi, mmi-s n Ccix Mbarek. Udem-is, iwumi ffɣent tiwjiwin, teccef-it tidi. Taxxamt teḍyeq, rnu-as azɣal n wussan imezwura n unebdu yeskuffuren. Yeqqim kra n lweqt itezzi kan deg umkan-is, ileddi leqjur, yettmuqqul sya u sya, ibedd sakin, aqerruy-is isewweq, iserreḥ i yifassen. Yeẓẓel ɣef wudem ddaw ssrir, yessuffeɣ-d yiwet n tbalizt n ukerṭun, yebda yettqellib s temɣawla deg uɛemmur-nni n tɣawsiwin d yiselsa yemgaraden uqbel ma d-ibedd, ɣef wudem-is yiwen n uzmummeg i yesɛewjen aqadum-is. Yessa abeḥnuq ameqqran ɣef tmurt, yeldi-t. Yeqqim yettḥekkir deg yiwen n ujenwi abuseɛdi i yersen daxel yiwet n teɣlaft taqdimt n uglim, yeddem-it gar yifassen-is, yebda iwezzen deg-s, yettwali acḥal ẓẓay, yessed aɣesmar-is, ihuzz aqerruy-is. Yečča-t usgerfel. Idewwer s temɣawla armi qrib i yeɣli, yerfed liẓar-nni yerkan n tewwurt n unekcum, yesqenṭer amnaṛ, isubb s tazzla deg ddruj, armi yufa iman-is berra.


			
Izegger Lmehdi iberdan mebla ma iwala ḥed sdat-s. Allaɣ-is, ččant-t tikta n ttar. Mi yesseḥbes umiẓab i iferqen gar tiɣilt yeẓẓan s yisekla n Sidi-Lmexfi d wurtan d yiɛerqyab n talat tazzla-ines, yewhem deg yiman-is amek i yessaweḍ ɣer yiswi-s s temɣawla. Deg kra n yineggizen, yeɣba deg yiwen n uzrib iɣef yezzi yinijel. Yelḥa deg tebriḍt-nni mebla ma yecqa deg uɣanim i yekkaten udem-is. Mi yewweḍ ɣer yiwen n yinijel, iḥewwec-as-d. Yezger asif yeqquren, yuli nnig yiwet n tɣalaḍt n yiẓra, yuɣ tama tazelmaḍt, yufes sakin daxel yiwen n umkan yeẓẓan s yizunbayen.


			
Kra n lweqt umbaɛd, yeffeɣ ɣer yiwen n ugni i d-yezgan nnig tewrirt iɣef yebna lemqam n Sidi-Lmexfi akked tqubet-ines i tcebbeḥ tazzirt n usɣar. Yettefriwis seg uḥmaq, yecḍef. Kra n tugniwin yewlallsen usant-d seg tallit-nni taqdimt, sxerbent-as axemmem-ines. Ɣer ukessar, ddaw tewrirt, yezga-d yiwen n uxxam yebnan s uqermud azeggaɣ i yettmuqqul s wallen i yewlelles yiṭij n tsebḥit. Ibedd deg umkan-is d usbiḍ, tamuɣli-ines tsewweq akin, teṭṭafar udmawen d tuɣac i yebɣa ad iɛelleq, dagi, ɣef yigli-agi awinaɣ.


			
D mmi-s n udcir, yessen-it tiɣmert-tiɣmert. Yezmer, ma yehwa-as, ad yanef deg yimeḍqan, ad yizwir wa ad igani aɛeddi n umdan-nni uɣur yesɛa iḥulfan mgaraden : am wakken i t-yettqadar i t-yekreh ! Seg tallit-nni mi yella d aqrur, asmi yettruḥu ɣer leɛzib ad yagem ; sakin, asmi meqqer ciṭuḥ, yuɣal yettenfifid deg tlemmast n yiqusisen n yimdanen i d-iruḥen ad d-slen i teqsiḍin n tegrawla i d-yettawi umjahed. Deg yiseggasen-nni i d-iḍefren amgaru, tiɛcertin n twaculin ǧǧant iqenjuɛen-nsen ibeɛden i wakken ad d-asen ad idiren ɣer yidis n tewrirt, rrif n wasif, bennun s temɣawla akked lḥif aberkan itemma s uɣanim, s talaɣt d lḥila. Imi yiwet n tala kan yellan, tezga tama n leɛzib Ḥawc er-Rumi, i yuɣalen d ayla n umjahed, yettruḥu, am netta am warrac niḍen, yettagem-d syin. Mi ara d-walin kan Ɛmer Kerruc s ubalṭu n lɛesker, timekḥelt ɣef tayet, aqerruy-is iɣumm s ccac, irkassen n « pataugas » deg yiḍarren, arrac-nni i ttɣun, ttemceqlalen, ttuɣalen d izamaren. Yal tikkelt mi ara t-iwali bab n uxxam, yettaẓ-d ɣur-s s uzmummeg :


			
— Azul ay amecṭuḥ, amek i yettili mmi-s n Ccix Mbarek ? I baba-k ? Ini-as yettsellim fell-ak, ssaweḍ-as sslam-iw.


			
Ma yufa arrac myeḥrasen sdat n tala, ladɣa timeddiyin mi ara d-ffɣen seg uɣerbaz, itekkes-as abidun seg yifassen-is, yettaččar-it, wa ad yini s tɣuct-ines tazurant :


			
— Yebɛed anda yezdeɣ mmi-s n Ccix Mbarek, mačči am kunwi, yernu baba-s yeḥwaǧ-it. Aya a mmi, ruḥ tura, ɛreḍ amek ur tessenɣaleḍ ara aman-agi deg ubrid.


			
Ixeddem akka iwakken ad d-yaf ifukal i tigawt-ines. Deg tilawt, tanezduɣt n uqrur-nni ur tebɛid ara ɣef tnezduɣin n warrac niḍen.


			
S nnig ujdar ideg yella, yettnadi Lmehdi s wallen-is tala-nni. Seg trumant-nni, anagar aqejmur aquran i d-yegran. Tala-nni iwumi tezzi zik-nni tizegzewt deg yal tasemhuyt, tuɣal tura d agudu.


			
Deg tama-nni kan tella yiwet n tzemmurt yekkeɛbcen, tettnaɣ amek ad teẓẓu iẓuran-is deg lqaɛa takiwant. Iserreḥ-as i yiwet n nnehta n lḥesra i icuffen idmaren n yilemẓi-nni. Ukint-d ccfawat-ines, skeflent-d seg lqaɛ n tatut kra n yisuyas i yebɣa ad yemḥu seg wallaɣ-is i lebda. Acḥal n wuḍan, ma d-yekcem kan s usu, yessaram seg wul-is mi ara d-yaki azekka-nni ad d-yaf iman-is yettu kulci. Maca ya ḥesra, mi ara d-yeldi kan allen-is, ttuɣalent-id ccfawat-nni s tuqsiwin qerriḥit ugar.


			
Dagi, tama n tzemmurt i yedder tiɣersi-ines tamezwarut n tudert-is. Ass-a, ɣas akken zrin yiseggasen, tbeddel tudert-is, tugniwin-nni mazal ṭṭafarent deg-s. Yettwali deg tfekka-ines tuḍɛift mi tt-skerkiren sin n yiɣallen uqsiḥen. Seg yiwet n tama, d amɣar n baba-s s userwal n waɛraben akked tjilit-ines, aɛmam ɣef uqerruy-is, tamart-is d taɣezzfant ; seg tama niḍen, yemma-s, meẓẓiyet fell-as mliḥ, temyuttel deg yiwen n uḥayek d amellal i s-yeɣlin ɣef tuyat, acekkuḥ-is yeccentef irkelli, iɣumm-as aḥric seg wudem-is. Yewqeɛ gar-asen, yerra-tt kan i usuɣu. Yemmekta-d, tuɣ-it ḥafi. Yečča kra n yibeqqayen sɣur baba-s i yebɣa ad yefk i yemma-s. Tameṭṭut-nni tilemẓit, tejgugel deg yiɣil n mmi-s. Tettexbibiḍ, tettru, tettɛeggiḍ, tessawal i lɣit s yiwet n tɣuct yettergigin. Ababat yerfa mačči d kra, yesseḍ, yerkeb-it ujenniw. S yiwen n ufus, yeṭṭef aqrur seg yiɣil, s wayeḍ yekkat tameṭṭut-is i wakken ad tserreḥ i mmi-s. Sakin, yettuṭegger uqrur-nni ɣer lqaɛa. Iḥulfa i leqriḥ deg tayet-is. Yennekmac ɣef yiman-is, yeqmec allen-is. Imeṭṭawen n yemma-s reglen i waṭas n lweqt imeẓẓuɣen-is. Mi d-yuki, ur tt-yufi ara sdat-s. S lemṭul n wacḥal n wagguren, mi ara d-yesteqsi baba-s, Ccix Mbarek, yesrugmut kan kra n tririyin ideg s-yeqqar d akken ur tettɛeṭṭil ara ad d-tuɣal. Maca yiwen n wass, mi yeɛya seg yimeṭṭawen n uqrur-nni, yenna-as s yiwet n tɣuct tuqsiḥt : « Yemma-k ? Dayen… Temmut… Sfeḍ-itt seg wallaɣ-ik… I nekkini, baba-k, ur swiɣ acemma deg wallen-ik ? Sya d afella, wiya-k ad k-sleɣ tettmeslayeḍ fell-as… »


			
Seg wass-nni, yedder Lmehdi weḥd-s akked baba-s. Yernu iɣil i wacḥal n yiseggasen d akken yemma-s tewweḍ leɛfu n Rebbi.


			
Urǧin yecfi i baba-s, ulamma yiwet n tikkelt kan, yebder-d yemma-s sdat-s. Ayen i yessen fell-as irkelli, ugar n tugniwin tuqsiḥin i inejren deg wallaɣ-is, yeẓra-t seg yimi n Ɛmer Kerruc. Aneggaru-a, yufa-t acḥal d abrid daxel n texnibut. Yuɣ tannumi irewwel ɣer umkan-a, seg tmeddit-nni anda i s-yefka baba-s yiwet n ṭṭriḥa qessiḥet deg wussan yezrin.


			
Tikwal, mi ara yeffeɣ Ccix Mbarek ɣer lexlawi d tẓegwa n Ddehra yettnadi ɣef yimɣan ara yessexdem deg yisufar-ines, yettaǧǧa tasarut i mmi-s. Ass-nni, mi d-yuɣal seg uɣerbaz, yesseɛreq Lmehdi tasarut. Deg yiḍ-nni, mi d-yuɣal ubabat, yufa mmi-s yeqqim deg ṭṭlam sdat tewwurt, yesxenfir deg tsusmi. Yerkeb-it ujenniw. Yezwar uqbel s truẓi n tewwurt, yezzi-d sakin ɣer uqrur-nni. Yesber Lmehdi i tiyitwin timezwura. Yeqbel-itent am wakken d tarrut tamagnut ɣef ustehzi-ines. Maca iban d akken Ccix yebɣa ad yefk i mmi-s yiwet n temsirt iwumi ad yecfu i lebda. Dɣa, iserreḥ-as uqrur-nni d tazzla, yeffeɣ seg utemmu. Maca yelḥa kan kra n yisurifen almi i iḥulfa i usemmiḍ yessegres-as iḍarren-is. Deg trewla-ines, ur yufi ara lweqt ad yels irkassen-is. Anda ara d-yeddari ? Deg tazwara, yeqqunec ɣer yiwen n uɣarab n ṭṭabya, inehhet, yettmuqqul ɣer yal tama, imeẓẓuɣen-is ṭṭurcent. Yebda yekkat uneznaz, dɣa truḥ-as-d tikti ad yeffer daxel
n lemqam.


			
Mi idegger tawwurt yezgan teldi, tesbek-it tugdi i kra n tsinin. Yemmekta-d yakk tiḥkayin-nni yessewhamen, yeffɣen seg tilawt i d-ttawin ɣef wuḍan yettwazedɣen s yiwaɣezniwen imelluẓa ur nrewwu. Yenɣa-t usemmiḍ, ur ifaq ara armi yufa iman-is yeqqunec ɣef yiwet n tgertilt n ṛṛafya, deg ṭṭlam. Akka i yeqqim yuki aḥric ameqqran n yiḍ, deg wallaɣ-is tezzin-d kra n tugniwin yessewḥacen.


			
Dagi i t-yufa umjahed yiwet n tmeddit umbaɛd n uɣelluy n yiṭij. Mi d-yuɣal seg ssyada, tamuẓiḍt tneṣṣef s yiwtal d tsekrin, urɛad yewwiḍ ɣer ugni armi iwala lexyal n yilemẓi teffeɣ-d seg teẓgi. Imi yuɣ tannumi s ṭṭlam, yeɛqel-it s sshala. Yessawel-as-d, iɛeṭṭel ameslay yid-s, yernu ihedder yid-s s yiwet n leḥnana urǧin tt-iwala ɣur-s. Yettwassen umjahed-nni s wurfan-ines d teqseḥ n yimeslayen-is. Imezdaɣ n udcir xeddmen iwumi zemren i wakken ur ttnaɣen ara yid-s, wa ad qqimen mtawan.


			
Umbaɛd umeslay ɣef wacḥal n yisental mebla lmeɛna, yebder-d yemma-s n uqrur s yiwet n tɣuct yettergigin, tamuɣli-ines tsewweq akin. Yules-as-d amek i tt-yessen. Truḥ-d ɣur-s yiwet n tmeddit s yimeṭṭawen, tesqerbeb ɣef tewwurt-is, tḥellel-it ad iɣit argaz-is, Ccix Mbarek. Wwin-t sin n yimjuhad, gullen deg-s ad t-zlun.


			
Deg yiḍ-nni, uqbel ad yekker, ad iruḥ, mi s-yefka Ɛmer Kerruc yiwen n uwtul, yenna-as ad isellem ɣef baba-s, yebɣa Lmehdi ad t-yesteqsi ma yessen tansa n yemma-s. Maca iḥulfan akked tugdin n win d wumi yettmeslay, sgugmen-t.


			
Kra n wussan umbaɛd tmettant n Ccix Mbarek, yemmuger-it-id Ɛmer Kerruc sdat tḥanut, umbaɛd tazwart taɣezzfant i d-yewwi ɣef umerḥum, yenna-as-d s yiwet n tɣuct yeččuren s leḥnana n tbabat :


			
— Ayɣer ur d-tettaseḍ ara ad tɛiceḍ ɣur-i a mmi ? Keččini d awḥid, axxam-inu meqqer, yernu arraw-inu amzun d atmaten-ik…


			
— Tanemmirt-ik a Ssi Ɛmer, ttxemmimeɣ ad ruḥeɣ ɣer yemma.


			
— Teẓriḍ anda tettili tura ?


			
— Ad tt-id-afeɣ…


			
— D ayen yelhan ara txedmeḍ. Yemma-k d tameṭṭut yelhan, d tasedda yenḥafen deg tudert-is. Qelleb fell-as, ad tili teḥwaǧ ad d-taf argaz am keččini ara ibedden ɣer tama-s.


			
Maca deg tallit-nni yufa-d Lmehdi yiwet n tɣawsa ara yettin tudert-is, d tin i t-yesḍemɛen s yimal ifazen, yernu meɛlum d taɣawsa-agi ara s-isettun tudert-is tamirant.


			
Yiwet n teɣri ur yezmir ad ibedd deg wudem-is tjebbed Lmehdi ɣer lemqam. Yeldi kan tawwurt, skikḍent yinzaren-is rrwayeḥ n ccmeɛ yerɣan akked treɣla. Yuẓa-d ɣer uẓekka, yekna ɣef yidis ayeffus, yeqleɛ tincirin s ẓẓur. Sakin, s yiwen n ufus yettergigin, yeddem-d yiwen n urusfus i yečča uɣebbar, yessuffeɣ-d isebtar d tiyemmusin timeẓyanin, yesrusuy-itent ɣef tmurt. Iɣil-is yekcem ugar deg uceqqiq yettnadi tiwreqtin ixussen. Iɣil-is yekcem armi d tayet. Amruj-nni, yettbin-d lqay, ulac acu i t-ireglen. Yessaɣ tacemmaɛt, yesseqreb-itt ɣer lfetḥa, yesmal aqerruy-is i wakken ad iwali mliḥ ayen yellan daxel, ahat ad yessaweḍ ad iwali lqaɛ-is.


			
Maca daxel-nni, anagar ilem, tasusmi d ṭṭlam i yellan. Isuɣ s leɛqel, yeɛreq ssut-nni deg yiwen n unina yettwakeblen imir-n kan. Teccirew tfekka-ines. Mi s-d-yuɣal unina n tɣuct-is, uɣalen-as-d imir-n kan yimeslayen n Ccix Mbarek ɣer yimeẓẓuɣen-is. Yemmekta-d yiḍ-nni asemmaḍ asmi s-yekcef yiwen n uderwic ɣef tilin n yiwet n tgennarit i yessuffuɣen, am wakken i d-ttalsen, ɣer Mekka. Iḍ-nni, aḍu yetsuḍu s ẓẓur ɣef ugni, yewwi yid-s kra n yimeslayen i d-yenṭeq s leɛqel, ahat ur yumin ara yis-sen. Maca simmal yettimɣur, simmal tzeddeɣ tikti deg wallaɣ n Mbarek amɣar, armi yesɛedda agguren ineggura n tudert-is d anadi deg yal axmuj yellan deg tewrirt, yessaram ahat ad d-yaf ifri-nni amakun.


			
Yemmekta-d Lmehdi asmi s-d-yules baba-s taqsiḍt-nni n temɣart i t-id-magren yiwen n yiḍ, temla-as-d tilin n yiwen n lbir aman-is twabeṛken, acku usan-d srid seg Bir zemzem. Yiwet n tmeṭṭut tacrift truḥ-as taqedduḥt asmi tella deg lḥiǧ deg Mekka, mi d-tuɣal tufa-tt tettɛummu ɣef waman n trest-nni. Ugar n waya, aman-a d ddwa ḥellu, zemren ad seḥlun, Sidi-Lmexfi yessexdam-iten akken ad isejji yis-sen imuḍan-is.


			
Yeḥka-as-d uderwic-nni acaraf, mi idewwer aqerruy-is i wakken ad imuqel amkan-nni ideg yella yiri n trest-nni, ɛlaḥsab tamɣart-nni, kra n tasinin kan, tameṭṭut-nni teɣba, ad as-tiniḍ d anu uffir i tt-yesbelɛen. Kra n wussan umbaɛd, iqesser d yiwet n temɣart yewwḍen ṭamet n tmerwin n yiseggasen deg tudert-is i s-yennan d akken tettẓuru aẓekka n lwali ugar n uzgen n lqern iwakken ad twali ma yella lbir-nni s tidet. Seg wasmi tecfa, ur d-tufi later i lbir-nni. Maca teḥka-as-d tudert n lwali Sidi-Lmexfi, yiwen n ccrif seg tarwa n rrsul-amazan i d-yusan ɣer tewrirt-agi acḥal n leqrun-aya. Uqbel, tuɣ-it deg Mekka iɛebbed Rebbi. D netta i yellan d aɛessas n Lkaɛba, d aqeddac ɣef yimḥaǧǧen. Yiwen n yiḍ, ẓeḍmen yimnafqen iqermaṭen ɣef tmezgida akken ad akren adɣaɣ aberkan uɣris, wa ad t-awin yid-sen ɣer yifri-nsen. Yeɛreḍ ad ibedd deg wudmawen-sen, maca iqeṭṭaɛen-nni llan deg waṭas yid-sen, yernu begsen i twaɣit. D lqedra n Sidi Rebbi i t-id-yesmenɛen seg tmettant, yeldi-as tagennarit i t-id-yessuffɣen ɣer tewrirt-agi anda d-yufa aglat d telwit i wakken ad yidir ussan-ines ineggura iɛebbed kan deg Sidi Rebbi.


			
Yumen Ccix Mbarek s tmayt n lwali, yeckunṭeḍ ɣur-s am wakken yeckunṭeḍ yakan ɣer tmayt n usudder n lmeyytin i s-yules Ccix Idriss d wumi yecrek abrid armi d sseḥra. Yesɛedda uḍan i d-yusan umbaɛd yeqqar Leqran, yettẓalla, yettraǧu kan melmi ad tbedd sdat wallen-is yiwet n tmuɣli. Maca aderwic-a ur yesteqneɛ ara kan s tganit, yeṭṭef rray ad inadi s timmad-is ɣef lbir iɣef s-d-temmeslay tmeṭṭut-nni yellan d tajenniwt.


			
Yesɛedda wussan ineggura n tudert-is yettqellib yal taɣmert n tewrirt.


			
Ass-a, yexmet deg yifri-ines, yewhem Lmehdi mi yetkaka d yiman-is yeshissif ɣef ubrir n Ccix Mbarek. Mi d-yemmekti d akken baba-s yewweḍ leɛfu n Rebbi mebla ma yufa lfetḥa-nni iɣef yettnadi, yeɣli-d fell-as yiwen n leḥzen d ameqqran. Ula d Ɛmer Kerruc yeẓra s tilin n tgennarit-a tuffirt. Acḥal d abrid i yufa Lmehdi sin n yirgazen-nni msaman ɣef ugni, ttmeslayen s leɛqel kan, ttmuqulen s umeyyez i umkan-nni yezzin i lemqam. Deg wussan iḍefren tamettant n Ccix Mbarek, acḥal n tikkal i iwala amjehed-nni itezzi ɣef lemqam n lwali.


			
Yeqqim Lmehdi yettxemmim acḥal n tsinin, allen-is qemcent, allaɣ-is isewweq anda niḍen. « Ahat d targit kan i yurga Ccix Mbarek, netta iɣil d tilawt ! Yernu taqsiḍt-agi d lhezhaz d tirga n yiwen n umɣar agayamru ! »


			
Yessebrareḥ i wallen-is deg ṭṭlam-nni i izedlen ɣef lemqam, yejmeɣ tiwriqin-nni tiwraɣin, yerra-tent s amkan-nsent, yekker, yebda ineɛɛel deg Yibliss i yesselhan allaɣ-is s kra n temsal ur sɛint ara lmeɛna.


			
— Ur sɛiɣ ara aṭas n lweqt, lmektub-iw ilad ad t-awḍeɣ, i d-yesgermed, netta yesderdib deg yiwet n tebriḍt deg tlemmast n yizunbayen.

Ccix Mbarek tuɣ-it d aɛessas, am wakken yella daɣen d aqeddac n lemqam n Sidi-Lmexfi. Yeqqar Leqran, yettaru tiḥerztin, yesxerbubuc kra n tsurtin n Leqran ɣef kra n tewreqtin i d-yettak i yimuḍan i t-yettẓurun. Yella d amejjay amensay, iṣenneɛ isufar s yimɣan i d-igemmer seg yiḥerqan i d-yezzin i Ɛayn-el-kerma.


			
Deg tallit-nni n ṭṭrad i yuɣ amkan. Deg tazwara, yella ixeddem ɣer uderwic aqdim. Asmi yemmut uneggaru-agi, yeṭṭef amkan-is, dɣa yuɣal d netta i yesselḥayen kulci am wakken yella deg zzman-nni aqdim deg zzawiya-ines tanaslit deg yidurar n Wancaris.


			
Seg wasmi meẓẓi, beddat umbaɛd tamettant n yemma-s, urɛad yewwiḍ mraw n yiseggasen, Mbarek tuɣ-it icudd mliḥ ɣer setti-s yellan d tamkaceft yesseḥlayen s yisufar. Yal tikkelt mi ara d-tmager timẓurin, tesɣmay-it temɣart-nni tawessart ɣer tama-s. Yettɣimi d asusam, yettara tidmi-s ɣer wayen i d-teqqar irkelli. Asmi yella d aqrur yekcem ɣer zzawiya n Sidi Lamrit anda yelmed rrbeɛ n Leqran, am wakken d netta i ikessen lmal n twacult-is. Mi yuɣal d anubi, yettruḥu akked baba-s ad yexdem ɣer yimhuras deg yizuɣar n Cclef. Deg unebdu, yettaweḍ armi d ignan n Mɛesker i ugmar n tẓurin. Maca netta ur yecliɛ ara deg uxeddim, yuɣal s temɣawla ɣer setti-s i yettrafaq mi ara d-truḥ ɣer yimudaɣ tettqellib ɣef yimɣan, mebla ma yeḥbes isteqsiyen-ines ɣef wuffiren n yimseḥlayen.


			
Yebda s tiɣin n yiwen n userdun d yiwet n tcariḍt i yettaččar s yimɣan, isɣaren d uɛemmur n teqreɛtin timeẓẓyanin. Setti-s, tettqabal-d imuḍan deg uxxam, ma d netta itezzi ɣef texlijin d tudrin i s-yezzin i wakken ad sen-yessumer « tujya »-ines. Yuɣal yettɛeṭṭil deg leswaq anda yelmed ad yemmeslay d wid itezzin din yurzen ɣer yiles-is, zzin-as-d d iqusisen. Simmal zerrin wussan, simmal tettnerni tmusni-ines tufirt, ladɣa seg wasmi yekseb kra n yidlisen n yikaruren d iqdimen, yernu qlilit, sɣur kra n yimidawen-is i d-umuger s ugacur deg yinigen-ines. Yiwen n uderwic amerruki, Ccix Idriss (« Ah ! d mmi-s n ljid urfiq-nni ! i d-yeqqar Ccix Mbarek. Mi iwala zzin-as-d yimesdurar i d-yusan ad ḥnunḍen deg ssuq, yettserriḥ yiles-is, dɣa ad yesnulfu kra n teqsiḍin timakunin : “Qqimet ɣef tmurt, ɣef yiẓra, ckunṭeḍet ɣer yisekla. Fket-iyi-d kan timeẓẓuɣin-nwen, daya. Nekk, ad wen-d-fkeɣ taɣuct-iw. Ttekkit, ẓẓlet, qemcet allen-nwen, ad ken-tawi taɣuct-iw akin uɣur yezmer ad yaweḍ usugen-nwen. Ad tinigem ɣef yilellen ibeɛden yernu ḥecren, ad tkecmem daxel n tẓegwa ideg yewɛer ɣef tafat ad tnesses, ad tinigem deg yidurar d yizuɣar. Yernu ma tebɣam, ad tewḍem s igenni ɣef yigertyal yettafgen neɣ d ackunṭeḍ deg yiḍarren n kra n yigḍaḍ annect ilaten. Aql-iyi dagi, ay imsefliden iɛzizen ! Sutret-d ayen i wen-yehwan, ad nebdu tura ! Ad rreɣ tirga-nwen d tidet, ad awen-kkseɣ tugdin i ken-izedɣen, ad meḍleɣ asgerfel-nwen, lhezhez-nwen, yernu meɛlum, ad sseḥmuɣ ulawen-nwen, wa ad sneɣseɣ seg lehmum-nwen” ») win mucaɛen yisem armi yewweḍ ɣer yiɣrem n Ṭumbuktu, yemla-as-d yiwen n uffir imkerrer, yiwen n yiḍ ideg llan deg sin ṭṭsen deg yiwen n uḥanu, ttawin-d awal ɣef wuffiren n twuri-nsen. Deg yiḍ-nni, Ccix Mbarek – aẓayer-agi n Ccix, yewwi-t-id zik maḍi s uɣummu n tfekka-ines tuḍɛift, taɣezfant deg yiwen n ubernus d ahrawan, s tririt n yiwet n tcacit ɣef uqerruy-is iwumi yerna yiwen n usengeḍ, s userreḥ i tamart ad timɣur- yeggul ad yaweḍ ɣer udabu-a uffir, ayen yebɣu yeḍru, yeḍru-d. Asenfar-a yemmed deg uḥanu-nni uqbel ad d-yali wass.


			
Setti-s, tewweḍ leɛfu n Rebbi fell-as tẓat n tmerwin d tẓa n yiseggasen. Teḥbes yal armud ṣa n yiseggasen-aya, tekmen kan deg uxxam, ur tetteffeɣ ara. Wid yuɣen tannumi ttdawin ɣur-s ttun-tt, ḥesben-tt am wakken temmut yakan. Ccix amecṭuḥ yeǧǧa axeddim-is akken ad yelthu kan s udawi n temɣart-nni tamuḍint yefkan idis-is i lqaɛa. Yezga ɣer yidis-is, yettak-as ad tsew asafar deffir wayeḍ. Iɣil yezmer ad yessebɛed tamettant i yesseḥnunuḍen yakan ɣef yiḍarren-is ukrifen ? I yimdanen i yetseqsayen fell-as, yezga yeqqar-asen-d d akken ulac acu i tt-yuɣen tura, yernu qrib ad d-taf tazmert-ines n zik-nni. Yumen s wayen yeqqar, d ayen yessewhamen, imi wid i tt-iwalan ttwalin anemgal n waya, qqaren-d d akken inig-ines ɣer laxert yebda acḥal-aya. Temmut jidda deg tsebḥit n yiwen n wass n waggur n yennayer, ass-nni d ageffur, yernu isemmeḍ mliḥ. Deg temḍelt, iru am uqrur, armi wwant wallen-is.Mi rran timedlin, yekna ɣef wakal asemmaḍ, yugi sakin ad d-yekker. Ǧǧant yirgazen din, yal yiwen iruḥ ɣer ccɣel-is. Yeqqim din s ṭul n tmeddit d kra n lweqt seg yiḍ. Yuɣal-d ɣer din iḍ i t-iḍefren d wuḍan niḍen. Deg tnezzayt n wass wis ṣa, ufan-t-id yesreɛ ɣef yiri n wasif, deg ufus-is iɣil n umdan yuɣalen d iɣessan. Akerraz i t-yufan yefqeɛ mi iwala iɣil-nni i yettwaqelɛen seg ljetta n lmeyyet, dɣa ulac acu i inull. Yuzzel ad ixebber imezdaɣ n taddart. Asayes-nni i ttwalin ihucc-iten mačči d kra. Yessekfel-d deg-sen yal ssenf n tugdin, iṭegger-iten ɣer wanu ideg zedɣent tugdin timakunin n temẓi-nsen asmi i sen-ttalsen timucuha n yiwaɣezniwen, tteryulat, abeddel n talɣa, n tseḥḥarin mm-yikruren, n tmura ibeɛden yettwazedɣen s lejnun… Aẓekka n temkaceft yettwakfel, ixuss yiwen n yiɣil i tfekka-ines. Seg wasmi cfan, urǧin tedder taddart tigawt n udennes yecban tagi. S tɣuri n Leqran, rran iɣil-nni s amkan-is, maca tikkelt-a rran ssiman ɣef tmedlin uqbel ad sent-rren akal. Anwa yeẓran acu zemren ad stewtwen lejnun ɣer yimeẓẓuɣen n Ccix ?


			
Ɛla-ḥsab n yiwet n tjaret yesɛan ṭamet n tmerwin n yiseggasen, yessnen mliḥ tamɣart-nni tamseḥlut, tenna-asen tla yiwet n tmussni tameqqrant deg lumur n laxert, maca taflest d liman-ines deg Sidi Rebbi d umazan-ines Muḥammed ur tt-teǧǧin ara ad tt-tessexdem, acku tigawt am tagi tewɛer mačči d kra, qlilit wid i tt-yesmursen. « Yessefk ɣef win ara yeskeflen aẓekka ad yizmir ad yezger aman iwakken ad yerwel seg wurfan n lejnun i yettɛassan ɣef yiẓekwan, i sen-d-tenna temɣart-nni. Mi yeclex Mbarek ameɣbun iɣil n tmerḥumt, ur s-ǧǧint ara tuɣac d ssuɣat i t-yessagden akud akken ad d-yerr akal ɣef uẓekka. Yeffeɣ seg tmeqbert s tazzla i wakken ad d-yaweḍ ɣer wasif. Deg trewla-ines, ad yili ahat yesla i tɣuct tuḥzint n setti-s i s-iṛegmen s yir tarrut. Yeɛya, yeqqur seg tugdin, yezmer lḥal iḥuza aẓru kra n lmitrat kan ɣef wasif, dɣa yesreɛ. Amer yewweḍ ad d-yessers aḍar-is deg waman, tili ad yekseb yiwen n udabu anigman swayes yezmer ad yexdem timkarriwin », i d-tekfa temɣart-nni n ṭamet n tmerwin n yiseggasen awal-is s yiwet n teflest tameqqrant.


			
Yeɣba Ccix i kra n wagguren, iban-d sakin deg yiwet n zzawiya i hemlen medden. Yuɣal s axeddim-is aqdim, yernu yuɣal yettwassen s temɣawla, ladɣa deg udawi n tɛiqqert n tlawin. Umbaɛd kra n tmerziwin ɣur-s, aṭas n tlawin refdent tadist. Yiwen n wass, iruḥ-d ɣur-s yiwen n urgaz, yewwi-d yid-s tameṭṭut-is, yessekcem-itt ɣer yiwet n texnibut i d-yezgan tama n yiwen n umkan seg wanda tteffɣent kra n rrwayeḥ tiqesḥanin n yimɣan yerɣan i yesraḥen liḥala. Yeqqim ɣef tmurt, yettraǧu. Luḥqen-d wiyaḍ, ula d nitni ttnadin ad sɛun dderya am netta. Zrint kra n ddqayeq tiɣezzfanin, argaz yettgani tuffɣa n tmeṭṭut-is, armi yesla i ssuɣat d leɛyaḍ i d-yekkan seg daxel-nni. Degzella, teldi-d tewwurt n tasaft taẓayant, teffeɣ-d tmeṭṭut-nni nnefṣ n tfekka-ines ɛeryan, tuzzel ad teffer ɣer tlemmast n tferka yeẓẓan s yizunbayen. Ifaq urgaz n tmeṭṭut-nni i tḥilet i yessexdam uderwic amdawi. Yuzzel srid ɣer texnibut i wakken ad d-yerr ttar s tmenɣiwt n win i yessamsen nnif-is. Maca Ccix irured fell-as, yuzzel yerra tawwurt seg daxel, yerra iman-is d aɛezzug. Argaz-nni yesseḍ, yexdem iwumi yezmer i wakken ad yerreẓ tawwurt. Deg rrayeɛ ! Mebla lfayda. Irgazen yellan din ɛiwnen-t, ggulen ad serɣen zzani-nni d amuddir. Imi iwala Ccix Mbarek d akken tawwurt ur tettɛeṭṭil ara ad d-teqleɛ, yessuter deg-sen ad ḥebsen tiyitwin.


			
— tura ad n-ffɣeɣ, i sen-yenna. Maca uqbel, ad ssutreɣ deg-wen ad iyi-d-tawim acabcaq n waman i wakken ad d-aɣeɣ luḍu, ad ẓẓalleɣ. Steɛrfeɣ s tucḍa-inu, ad dɛuɣ Rebbi, ad t-ḥiwteɣ i wakken ad iyi-yessuref.


			
D ayen i yexdem yiwen seg yiẓeḍḍamen-nni. Qqimen sakin ttraǧun, ur ten-yeffiɣ ara leɛqel, umnen d akken tewweḍ tasaɛet n tmettant n uxabit-nni. Teɣli-d yiwet n tsusmi taẓayant ɣef lemqam. Zrint acḥal n ddqayeq tiɣezfanin, maca Ccix-nni ur yeffiɣ ara ɣur-sen. Kra n lweqt umbaɛd, walan i waman ttazzalen ddaw tewwurt, aman-nni berrikit, umsen. Sakin, ulac. Ssawlen i Ccix, ulac win i sen-yerran awal. Dɣa rran-tt ɣer ddreɛ, hudden aḥric seg uɣarab. Dayen yessewhamen, ufan taxnibut-nni d tilemt. Qqimen ttemyixẓaren kan, wehmen deg lxurda yessden ddaw ssqef i tečča tissist. Ulac-it. Yeɣba later n win yesserfaden tadist i tlawin. Ṭṭeggren ɣer berra tigertyal n lḥelfa d rrafya, igertyal iqdimen, ihiduren n wakraren d yiqelwacen, ikajuten d yicbula ččuren s yiẓuran n yimɣan, tiwreqtin berrikit s usxerbubec akked yicabcaqen nnesfen s yisufar. Qellben yal taɣmert, ulac later-is. Iẓeddamen, begsen deg tazwara ɣer txessart, maca tekcem-iten tugdin asmi rran tidmi-nsen ɣer uɣbay yessewhamen n uderwic. Mcawaren s temɣawla. Argaz n tmeṭṭut-nni yerfa mačči d kra, yessumer ad sserɣen taxnibut-nni. Asgerfel d tugdin skeblen yirgazen-nni deg umkan-nsen. Yiwen deg-sen ifaq d akken aman-nni iberkanen ɣban ula d nitni. D awezɣi, ur zmiren ara ad kkawen s temɣawla. Amer d Ccix-nni s timmad-is i yuɣalen d aman akken ad yessenser iman-is seg lemqam s tuffra ? Kra n yirgazen snesren iman-nsen mebla ma nnan-d kra, ttdeggiren tilawin-nsen iwumi yeffeɣ leɛqel, semxalafent ifassen-nsent akken ad sbeggnent d akken ddaw n leɛnaya n lejnun yellan, sgermident tanfalit iwulmen : « mselmin, mketfin. » Ula d yiwen ur yufi tabɣest ad iqerreb umbaɛd ɣer texnibut-nni tamelɛunt. Lexber yewweḍ yal taxlijt s urured n waḍu. Aṭas n yirgazen bran i tlawin-nsen ass-nni kan. Lebni-nni yemmeɣ fell-as umadaɣ, ma d amseḥlu-nni, ur s-ufin ara later.


			
Ulac win yeẓran d acu i s-yeḍran.


			
Mi d-tewwi tmurt tarmagult neɣ tilelli-ines, asmi bdan leɛrac s lekmal-nsen ttaǧǧan idurar-nsen i wakken ad idiren ɣer Ɛayn-el-kerma, aṭas i d-nnan ṭṭaleb n Sidi-Lmexfi yettak anzi am snat n tmeqwa n zzit i win yellan deg zzawiya tamelɛunt. Maca tumert n termagult d tiftilin n temdint tessettu-asen taqsiḍt n Ccix.


			
Ccix Mbarek ur yettmeslay ara aṭas, akka i tmugg ṭṭbiɛa-s. Qlilit tegnatin ideg yessugut deg-sent awal. Ma d-yenṭeq, yettɣimi tisaɛtin, ladɣa deg yiḍ, yettawi-d yal ssenf n tedyanin yerzan tudert-is tamezwarut, ideg yettleqqin i mmi-s kra n yilugan i as-tesselmed ddunit-a. Yetcukku daɣen. Yezga yettmeslay ɣef nxayel, tiyitwin deg uɛrur, lxebt, ṭṭmeɛ, tudayt akked zzux mebla lmeɛna n umdan.


			
S ṭul useggas uqbel tamettant-is, yuḍen Ccix Mbarek yir aṭṭan i t-yerran deg yiwet n liḥala yeslejlij kan. Uḍan-is, yuɣal yesɛedday-iten d tussut d unɛal deg umaḍal. Yesgurruɛ-d yir lehdur ččuren s ddɣel, ulac win i s-imenɛen. Deg tazwara d setti-s, ad isiɣ Rebbi times n unazir s tneffut-ines, d nettat i s-yeslemden akarur. Sakin d Nayla, tameṭṭut-is, takafriwt-nni i t-ixedɛen, tin i yessexnunsen nnif-is deg uzuliɣ, ad yejɛel Rebbi ad tt-iɛelleq Ɛeẓrayen, aneglus n tmettant, seg tibbucin-is. Deg taggara, Allah, ula d Netta yerda-t, d Netta i t-yerran deg nnican armi yessebrek tudert-is, iṭegger-it sakin deg urebbi n Yiblis, Cciṭan amelɛun.


			
Mi ara d-yemmekti uḍan-nni iɣezzfanen d uqsiḥen i yesɛedda d aɛawez, yettḥessif Lmehdi ayɣer ur yufi 	ara tabɣest ad yeqqim daxel utemmu-nni iwakken ad iwali aɛwaj n wudem uḍɛif n baba-s, akked ahat tiyitwin n lbunya deg waḍu swayes iteggaz ad ihudd kulci. Acḥal d abrid i yeɛreḍ ad t-id-yemmekti s tɣuct-ines tazurant
i t-id-yettarran d agellid agayemru d uḥzin.Mebla lfayda.

Kra n wussan umbaɛd tamettant n baba-s, iḥulfa Lmehdi i yilem yuɣ akk ul-is. Yuɣal yeḥzen, yetqelleq. Simmal zerrin wussan, simmal yettruḥu-as yiḍes. I wakken ad yessenɣes ciṭuḥ seg yiɣeblan-is, yeǧǧa atemmu n twacult-is, iruḥ ad yidir deg lemqam n Sidi-Lmexfi. Ihi, deg umkan-a, yiwen n wass imi yeqqim daxel n texnibut yettargu, yejbed yiwen n ssut lwelha-s. D aɣerda i izegren allun yellan gar uẓekka d tewwurt. Kecmen-t lekluf, yekker ad yaẓ ɣer teɣmert seg wansi yeffeɣ uɣersiw. Yufa iftaten n yiwet n twerqet tawraɣt bruzɛen ddaw n uẓekka. Seg yiwen n uceqqiq gar tencirin ttbinen-d ixfawen n tewriqtin i tečča tumeṭ. Yekkes tincirin i ččan yibeɛɛucen, yufa yiwen n urusfus d aqdim i yečča uɣebbar. Yekkes-d tawemmust iwumi yezzi yiwen n yilni d aqdim s lemḥadra, yeddem asebter amezwaru, yebda taɣuri.


			
Ayen i d-yufa yeɣleb s wacḥal ullisen imakunen i as-ḥkan Ccix Mbarek d Ɛmer Kerruc. Amer yufi ur iḥebbes ara deg tɣuri-ines ussan d wuḍan i ilaqen, limer ur t-qelqent ara tarbaɛt n tlawin s lḥijab i d-ruḥent ad ẓurent lwali. Mi d-yuki seg tergit-ines talqayant ideg yella, iɣil Lmahdi deg tazwara d targit kan i yettargu. Yeldi mliḥ i wallen-is, iwala kra n lexyalat yuggaden tteffɣen s temɣawla. D tagrumma ixelḍen n tugniwin d tuɣac i yesxerben tamuɣli-ines. Zrint kra n ddqayeq, yeṭṭef sakin rray ad yeffeɣ seg umkan-nni. Yekker, yennejbab s tufayin, yerra sakin arusfus-nni s amkan-is, mebla ma yettu ad d-yesseqɛed tincirin akken ilaq.


			
Berra, iṭij inewweṛ igenni s yiwet n tafat yessewlellasen iẓri. Ur yezmir ara ad yeldi allen-is. Yeččur idmaren-is s uzwu ad as-tiniḍ d rrwayeḥ n treɣla d ljawi yerɣan i yebɣa ad yessuffeɣ.


			
Deg yiwet n tama ibeɛden ciṭuḥ, yextar yiwen n umkan ddaw tewriqin yeḍḍerḍren n yiwen n uzmubi iwumi d-zzin yisekla n ttut. Yeẓẓel ɣef tmurt i iɣumm leḥcic aquran, yessaram kan ad tawi tnafa. Ccil n tili taẓiḍant d usčewčew n yigḍaḍ, ur yessaweḍ ara ad yeṭṭes.


			
Deg tilawt, ur yeḥbis ara axemmem ɣer teḥkayt tamakunt yellan deg urusfus i iḥekkun tudert n yiwen n usufi yettwassnen s yisem n Yibrahim Ɛebdullah i iruḥen ɣer lḥij ileḥḥu ɣef uqerru. Yezger tazegret yellan gar Lkufa deg Tmurt n Lɛiraq d Mekka tuɣrist deg mraw d ukkuẓ n yiseggasen, weḥd-s, mebla amerkub, mebla aɛwin, ugar n waya yeḥres iman-is ad iẓal snat n trekaɛtin yal ṣa n yisurifen iwakken ad yessebgen ṭṭaɛa-ines i Sidi Rebbi. Allah seg tama ikerrem-it s usersi deg ubrid-is ttmer d uyefki. Mi d-yuɣal, yekseb Yibrahim Ɛebdullah kra n yiduba d unigmagan. Uɣalen medden qessḍent seg tmura ibeɛden i wakken ad t-walin wa ad sen-yefk kra seg lbaraka-s.


			
Lmehdi tewwi-t tnafa, iwala deg yiwet n targit yiwen n umɣar yeqqim ɣef yiwen n uẓru nnig n yiwet n tewrirt yettwehhi-d ɣur-s i wakken ad t-yelḥeq. Yuzzel, yewqeɛ daxel n yijdi, yeɣli tinnegnit. Mi d-yerfed aqerruy-is, iwala awadem-nni yekker seg uzṛu, yuɣ abrid-is. Deg tergit-ines, yeḥsa d akken weḥd-s i yella, yeɛreq deg tlemmast n tneẓruft. Yeffeɣ-it leɛqel, yekker ad yazzel i tikkelt niḍen. Ijdi yebda yettembiwil, yugi ad t-yeǧǧ ad yaẓ ɣer sdat. Seg umɣar-nni, anagar tili i yeqqimen. Isuɣ, dɣa yuki-d s uduqqes. Imuqel ayen i s-yezzin s tugdin. Ul-is iḥebbek, ad s-tiniḍ d ṭṭbel i yekkat. Akka i yeqqim acḥal n ddqayeq, yemlelli.


			
Yiwet n tsebḥit, yeṭṭef Lmehdi tanila n usammer, mebla ma yewwi kra yid-s, yettuqenneɛ d akken ad t-iqewwet Sidi Rebbi am wakken yexdem yakan d ufrin-ines Yibrahim Ɛebdullah, ad as-iceggeɛ aman, ttmer d uyefki n telɣemt yal tikkelt ara ten-yeḥwij. Ileḥḥu s leɛqel kan, mebla ma yerra azal i ṭumubilat i yettazzalen s temɣawla. Imawlan n yixxamen iɣef yettɛeddi iwumi yeqqar, mebla ma yezgel yiwen, « ssalamu llahi ɛalaykum », ttmuqulen deg-s, wehmen, qqaren-as ahat yesleb. Kra ttaran-as-d « ssalam » s usgermed. Amur ameqqran deg-sen refden kan afus-nsen. Tezri tallit-nni n yinig ɣef uḍar. Imɣaren-nni i yugin tatrarit ǧǧan aṭas aya iserdyan d yiɣyal-nsen i wakken ad rekben deg lkiran. Ihi ma walan ilemẓi ileḥḥu deg ubrid aɣelnaw, iban ad ten-yerkeb ccek.


			
Mi d-yeɣli yiḍ, yekcem ɣer yiwet n temdint texla neɣ qrib. D tiɣri n lmudden i t-iwellhen s abrid n tmezgida. Laẓ yettcerrig iẓerman-is, ɛeggu yessergagay iḍarren-is. Imẓulla ineggura ffɣen-d seg tzeqqa n tẓallit, wa deffir wayeḍ, ǧǧan-t weḥd-s, isenned ɣer yiwet n twejdit, yettargu deg yiwen n uɛerjun n ttmer d ucabcaq n uyefki. Yessaki-t-id ccix n tmezgida seg tirga-ines, yessuter deg-s ad yeffeɣ iwakken ad yeɣleq wa ad iruḥ s axxam-is.


			
— Maca tamezgida d axxam n Rebbi… Ilaq ad teqqim teldi, i s-d-yerra Lmehdi.


			
— Umbaɛd taẓallit, mzurbaɛet ɣef lqaɛa, i d-yenna umazan-nneɣ taẓallit d sslam n Sidi Rebbi fell-as, i s-d-yerra ccix n tmezgida, yiwen n umɣar bu-cclaɣem, i yerran ɣef uqerruy-is yiwet n tcacit tamellalt. Ma tebɣiḍ ad teṭṭseḍ, yella yiwen n lḥemmam ur yebɛid ara.


			
Imuqqel-it-id ccix n tmezgida ddqiqa, iruḥ sakin ad yerr tiwwura. Ur yeẓri acu ad yexdem neɣ acu ad yini, yekker Lmehdi, yeffeɣ, yeqqim umbaɛd deg ubraḥ yettmuqqul s yiwet tmuɣli yeɛyan abrid i tnewwer yiwet n teftilt. Iɣaḍ-it uminig-a i yettbinen d aẓawali, iger ccix n tmezgida afus-is deg lǧib n uqendur-ines, yessuffeɣ yiwet n tewriqt n yidrimen tekmec, yefka-as-tt, iwehha-as-d sakin abrid yessuffuɣen ɣer lḥemmam. Lmehdi yeḥseb ṣṣadaqqa-agi am d asekni sɣur Rebbi.


			
Kra n ddqayeq umbaɛd, yerfed Lmehdi yumren liẓar yerkan s yilufḍan, yelḥa srid ɣer ukunṭwar yeččuren yakan s tserbitin. Bab n lemḥel yugi ad t-yeṭṭef acku ur yesɛi ara ula yiwen n usemli neɣ lkaɣeḍ n tulut. Idebber fell-as ad iruḥ ɣer uxxam n temsulta i wakken ad s-d-fken urag.


			
Amsaltu i ibedden ɣef tewwurt d aɛessas imuqel-it-id s yiwet n tmuɣli yeččuren s ccek, nezmer ad nini d tareddayt, yessuter deg-s sakin ad yeggani ɣef yiwet n tɣalaḍt. iruḥ-d umsaltu niḍen, yessuter deg-s ad t-yeḍfer. Deg yiwet n tnarit taḥerfit, yeddem unewwaṛ-nni yiwet n twerqet, iger-itt daxel n tmacint n tira, yebda asteqsi, aṭas n yisteqsiyen i s-yefka.


			
Aṭas n lweqt umbaɛd, mi yeffeɣ Lmehdi seg uxxam n temsulta, yufa lḥemmam-nni yeɣleq tiwwura-ines. D acu ara yexdem tura s wurag-agi ? Aṭas i yeqqim ɣef tseddart n ubrid, yesgerfel, ur yeẓri acu ara yexdem. Sakin, yeskerfeẓ tawriqt-nni, iṭegger-itt ɣer lqaɛa. Yeččur idmaren-is s uzwu i wakken ad yessuffeɣ ḍiq d usnan i iqebren ul-is, yeffeɣ seg umkan-nni s temɣawla. Yelḥa kra n lweqt ddaw tafat i yettsiɣin iberdan uqbel ad yekcem deg ṭṭellis, deg uqerruy-is yiwet n tikti kan : ad yeffeɣ seg temdint-a i wakken ad igen deg lexla. Mi yewweḍ ɣer lexla, yeṭṭef abrid n tfeṛṛant, iqelleb ɣef umkan yelhan, yessers iman-is ɣef wakal aleqqaq.


			
Azekka-nni mi d-yuki tasebḥit, iṭij tuɣ-it yakan deg yigenni. Ibedd, imuqqel s tmuɣli tuwnist tiriwa timasdagin n ddalya, iruḥ sakin srid ɣer tama n ubrid. Urɛad yewwiḍ ɣer tlemmast armi yesla albaɛd la s-yessawal s uɛeggeḍ. Imuqel ɣer deffir, yewhem. Iwala yiwen n urgaz yettazzal ɣur-s, yettsuɣu, yettlehwit s yiwen n ufus, ma d wayeḍ yeṭṭef yis-s tamekḥelt i iɛelleq ɣef tayet-is. Lmehdi, yehbes, yeqqim yettraǧu, ɛerqent-as. Mi qrib ad d-yaweḍ ɣur-s, yessenɣes uɛessas-nni seg tazzla-ines, iqeddem ɣur-s s leḥder kan :


			
— D acu txedmeḍ deg tfeṛṛant-inu ?


			
— Ṭṭseɣ, dagi i sɛeddaɣ yiḍ…


			
— Amek ? Teṭṭseḍ ! Maca dagi mačči d lḥemmam.


			
— Ufiɣ lḥemmam yeɣleq, yernu… ur ẓriɣ ara sani ara ruḥeɣ…


			
Iḥekker urgaz-nni deg-s seg uqerru armi d iḍarren, yektal-it ! « D amenḍar, i ixemmem, mačči d amakar ». Yesmermed kra n wawalen s leɛqel, yefka-as sakin lameṛ ad yeffeɣ seg tejnant-is.


			
— Zemreɣ ad afeɣ tala deg temnaḍt-a ?i s-yessuter Lmehdi.


			
— Twalaḍ asif-agi, i s-yenna uɛessas i s-yemmalen s uḍaḍ-is taffa n uɣanib d tizwal. Ḍfer-it ɣer tama n ugafa luhi n yiwen n ukilumitr, ad d-tafeḍ sakin tala.


			
S tmara i yufa Lmehdi tala-nni yeffren deffir udabdar n talaɣt. Yessared udem-is, yuɣ luḍu, iẓul sakin taẓallit n lefjer. S twerqet-nni n yidrimen tukmict n yiḍ yezrin, yuɣ-d yis-s tabagiḍt n uɣrum, tacekkart n uyefki akked tkummict n ttmer, ikemmel sakin abrid-is, tikkelt-a yettuqenneɛ d akken ulac acu ad t-yesḥebsen alamma yewweḍ tama n Lkaɛba.


			
Yiwet n tmeddit ideg yiṭij yuɣ akk igenni, yewweḍ ɣer ulmus n talast. Iɣil d taxlijt yettwazedɣen, yesteqsa yiwen n umsaltu anda yezmer ad d-yaf aman. Amsaltu i yuɣen tannumi yettmagar imenḍaren iwumi yeɛreq ubrid, zgan ttnadin ibduzen d tubrinin, ur s-yefki azal, yehmel-it. Lmehdi, mi iwala d akken amkan-nni ur yesɛi la lqehwa, wala lemḥel n wučči, ikemmel s leɛqel kan tikli-ines ɣer talast. Amsaltu yeṣṣebṛireḥ i wallen-is, yessers yakk tiwraqtin i yettani imir-n, yekker ɣur-s, yessawal-as s yiwet n tɣuct tazurant : « Ya Ssi Muḥammed… Ya Ssi Muḥammed… »


			
Lmehdi, tuɣ-it yeɣreq deg tirga-ines, ur yesli la taɣuct, wala lheffa n yiḍarren deffir-s. Amsaltu yerfa mačči d kra, yeṭṭef-it seg tayet.


			
— Sani tleḥḥuḍ akka ay ameḥruc ? Lekwaɣeḍ-inek ?


			
— Acu ?


			
— Amsineg-inek ? Dagi d talast n tmurt, mačči d ssuq…


			
Lmehdi yeldi imi-s, ur yufi acu ad as-yini. Amsaltu-nni yehwem deg-s. Iɣil d abuhal iwumi yettmeslay, ihi yeɛreḍ amek ad as-yessefhem amek leḥḥun lumur.


			
Lmehdi yeqqim aṭas n tsinin i wakken ad yegzu d acu i as-yeqqar umsaltu, ṛuḥen-d sakin wiyaḍ ad t-alen, dɣa wwin-t ɣer yiwen n uḥanu ideg llan ttraǧun yiminigen.


			
Skecmen-t ɣer yiwet n tzeqqa tameẓyant, nnan-as-d ad igani sdat n yiwen n yilemẓi bu acebbub d aɣezzfan d akerṭeṭṭay.


			
— Ula d kečč rran-k-id ?


			
— Ih…


			
— Ayɣer ?


			
— Ur sɛiɣ ara amsineg.


			
— Acu ? Ur tesɛiḍ ara amsineg, yernu tebɣiḍ ad teǧǧeḍ tamurt ? i t-yesteqsa yilemẓi-nni i iwehmen deg-s. Nekk, ɣur-i yakk ayen ilaqen, ugin ad iyi-yeǧǧen ad d-ffɣeɣ acku ur xdimeɣ ara lɛesker-inu. Bɣiɣ ad nadiɣ axeddim deg tmura n ubitrul. Qqaren-d ttxellisen mliḥ yernu s ddular. Kra n yiseggasen kan ad d-tuɣaleḍ d amerkanti.


			
Yessusem i kra n tsinin, ikemmel sakin:


			
— I kečč d axeddim i tettqellibeḍ ?


			
— Ala.


			
— Ayɣer i tebɣiḍ ad teffɣeḍ ihi ?


			
— Leḥḥuɣ ɣer Mekka.


			
— Ɣer Mekka ! Meẓẓiyeḍ ɣef lḥij, neɣ ɣelṭeɣ ! Ɛla kuliḥal, d yiwet n temnaḍt.


			
— Ur ẓriɣ ara. Ayen bɣiɣ nekk, d Mekka.
D aya…


			
— Nezmer ad ninig lwaḥid ma yehwa-ak ? Ssneɣ abrid niḍen… Yewɛer ciṭuḥ, maca yeḍmen, yessuffuɣ.


			
Imi ur yufi ara tiririt iwulmen, yeṭṭef Lmehdi imi-s. Yuɣal-d umsaltu-nni, yewwi-t ɣer yiwet n tnarit tama-nsen kan, yebda sakin abḥat deg-s, am win n yiḍ-nni. Mi d-yeffeɣ yufa yilemẓi-nni isenned ɣef uɣarab, yettraǧu-t. Aneggaru-agi yettmeslay yid-s am wakken yessen-it acḥal
n leqrun-aya.


			
— Isem-iw Sliman. I kečč ?


			
— Lmehdi.


			
— Seg wanisi-k ?


			
— Ɛayn-el-kerma.


			
— Gal ! Ula d nekk seg Ɛayn-el-kerma. Amek urǧin i k-walaɣ ?


			
— Lmehdi yessebraṛeḥ allen-is, imuqqel sakin i tikkelt tamezwarut udem n win d wumi yettmeslay. Ul-is yuɣal yekkat s usirem, yebda yettamen
s twenza-s.


			
Deg lkar i ten-yewwin ɣer temdint iqerben, yeqqim Lmehdi yettḥessis i Sliman i s-yettalsen ibriren d tirga-ines. Seg lweqt ɣer wayeḍ, yetthuccu aqerruy-is. Amur ameqqran n lweqt, yetsewwiq wallaɣ-is anda niḍen. Yesteɛref Sliman d akken ur yettwaxdem ara i leqraya. Abrir-ines yesserfa mliḥ imawlan-is, zgan ameslay fell-as almi i yemlelli. Ihi, meqqar ad yeɛreḍ zzehr-is anda niḍen.


			
— Sell-iyi-d mliḥ, i s-yenna Sliman. Tura ad nruḥ alamma Sseḥra, ad nqelleb ɣef terkeft n yimsenza gar tlisa, wa ad ninig yid-sen.


			
Lmehdi, ɛejben-as yimeslayen yessefraḥen n urfiq i s-d-yefka Rebbi. Ad yinig am wakken ttinigen deg tallit n Yibrahim Ɛebdullah, deg tnezruft, deg tlemmast n terkeft n yileɣman. Mebla akukru wala asgerfel, ṭṭfen yirfiqen-nni deg sin yid-sen lkar yettawin ɣer teɣremt n wagim n tqubtin, yiwet n tressa1 tawesɛant i d-yettakken ɣef tneẓruft d wuffiren-is iqburen


			
Umbaɛd yiwen n yinig i ten-yeṭṭfen iḍ s lekmal, ufan-d iman-nsen deg yiwet n tnezzayt taḥmayant ɣer tiwwura n tiɣremt aylel. Bdan adewwer deg yiberdan, wehmen deg tsegda yemgaraden s waṭas ɣef tin uɣen tannumi ttwalin deg temdinin n ugafa. Ayen i ten-yeswehmen ugar, ulac later i yileɣman. Imdanen nehren ṭumubilat, leḥḥun ɣef ubisiklet neɣ ɣef tcariṭin i skerkiren iɣyal d yiserdyan.


			
— D iserwula i d-yusan seg berra ? i yessuter Sliman yiwen n umsenzi d ameẓẓyan deg leɛmer, ibedd sdat n yiwen n uɛemmur n yiselsa yemgaraden i yessuzer ɣef yiwet n teckart yessan ɣef yijdi.


			
— Ih, i s-d-yerra yilemẓi-nni imsibrik. Ayen tettwaliḍ d ṭṭeɛma, mačči d aɛeṭṭari, yernu ur ɣlayit ara.


			
Imuqel sin n yimessukal-nni seg uqerru ɣer yiḍarren s yiwet n tmuɣli yeččuren s ukukru. Yeddem Sliman yiwen n userwal, inul lkettan, yefsi-t, iwala ma as-d-yezg.


			
— D aserwal icebḥen aṭas, i d-yenna. Yernu d ayen ttlusun ussan-a.


			
— D aneggaru, senzeɣ-ten am tdellaɛin. Ma tewwiḍ-t, ad ak-t-ǧǧeɣ s ssuma yelhan.


			
Ɣas akken yennecraḥ, ur yufi ara amek ad yekcem deg usentel. Iḥekker ɣer umsenzi-nni, yecmummeḥ ɣer wudem-is, yenna-as-d sakin mebla tazwart :


			
— Nebɣa ad nezger tilisa. Tfehmeḍ d acu nebɣa ad nini. Imsezgaren… wid yesɛan tirkaf, ileɣman. Nnan-aɣ-d ttawin ttarran yal ass sya. Sselɛa-agi-inek, syin i tt-id-tewwiḍ… Tunageḍ yis-sen… Nenna-d ahat tesneḍ kra n yimdanen izemren… Tegẓiḍ d acu bɣiɣ ad d-iniɣ… Ad nezger ɣer tama niḍen.


			
Yeqqim umsenzi-nni yettmuqul kan deg-sen, yewhem deg-sen mačči d kra. Mebla ma ixemmem, yerra ccahed-ines ɣef uqerruy-is :


			
— Ameɛna tedderwcem ! Ḥesset ay itmaten, kellxen-awen neɣ ahat ur awen-d-fkin ara isallen iseḥḥan. Talast, ttɛassan-tt mliḥ, qlilit wid i izemren ad tt-zegren s tuffra. Ayen yeɛnan iselsa i tettwalim, uɣeɣ-ten-id seg Marsilya. Ṭṭfeɣ tamsafegt am medden irkelli, deg lǧib-iw amsineg-inu iseḥḥan. Ma tebɣam ad debbreɣ fell-awen, uɣalet s ixxamen-nwen, ṭṭixret i tedyanin yecban tigi. Taggara-nsent ur tessefraḥ ara.


			
Sliman, yugi ad iserreḥ i wawal, iɣil yezmer ad ibeddel rray i yilemẓi-nni. Maca aneggaru-a icennef fell-asen, yerra talast i uskasi.


			
— Tura ma tebɣam ad d-taɣem lḥaǧa, mareḥba yis-wen, neɣ ma ulac, eǧǧ-iyi ad xedmeɣ deg talwit. Sfehmeɣ-awen kulci. Ma ur iyi-tuminem ara, ruḥet ! Ɛerḍet zzher-nwen. Taneẓruft attan deffir yigudar n temdint.


			
Daxel n teɣremt tawesɛant, iberdan ḍeyqit, yernu ččuren s yijdi. Sin n yimessikal-nni qqimen kan ttdewwiren. Ɛeṭṭlen deg ssuq, ttmenṭaren sdat tḥuna n tzerbiyin yal yiwet s yini-ines, d yiselsa imensayen. Yuɣ-d Sliman lkilu n ttmer. Ɣas akken itteffeẓ, ur yeḥbis ara ameslay ɣef kulci, ayen yesɛan lmeɛna d wayen ur nesɛi. Ma d Lmehdi, yeṭṭafar-it deg tsusmi.


			
Mi d-yeɣli yiṭij, ufan-d yiwen n ujdar ara ten-yesdarin ɣef tmeɣliwin n yimdanen, ẓẓlen ɣef yijdi, ɛyan, nnuɣnan. Sɛeddan iḍ s lekmal-is d ameslay ɣef tegnatin i sɛan. Ma nuɣal ɣer tidet, d Sliman i yettneggizen seg tqacuct ɣer tayeḍ, seg umda ɣer wayeḍ… Ibennu kra n yisinaryuten d imeqqranen ideg yettwali iman-is, akked urfiq-is, yezger tilisa, yewweḍ ɣer tmura n tirga-s.


			
— Ibeddel wakud, a mmi. Ass-a, ulac win yettruḥun ɣer lḥiǧ ɣef uḍar neɣ ɣef uɛrur n telɣemt. Aɣlan ineslem ur yeqqim ara am wakken yella zik, yiwet n tmurt war tilisa. Ibn-Beṭṭuṭa yezger-it seg Lmeɣreb armi d Lmecriq, anagar aɣanib d tedwat-ines deg ufecku-ines, d yiwen n uqendur ɣef uɛur-is.


			
Yeqqim Lmehdi ɣef yiwet n tzerbit, yejmeɛ iḍarren-is, yettḥessis i limam, yiwen n ssbiḥ gar yifassen-is. Timlilit ur tɛeṭṭel ara. Ifukal i d-yefka limam sfaqen-t d akken lḥiǧ ɣef uḍar d aylel.


			
— Ihi, d acu ara nexdem imir-a ?


			
— Ur ẓriɣ ara…


			
Yernu i tikkelt tamezwarut seg wasmi d-mmlalen, yeḥbes Sliman Buleḥbal ɣef umeslay. Yekcem ɣer wul n yimessukal-a yiwen n layas d ameqqran. Deg lkar i ten-yerran ɣer temdint-nsen, yal yiwen deg-sen yettales deg uqerruy-is abrir-ines, ttaɛraḍen daɣen ad d-afen tisebbiwin i yeǧǧan tirga-agi timeqqranin ad kecment s allaɣen-nsen, wa ad fsint s sshala. Simmal tazegret i ten-ferqen ɣef Ɛayn-el-kerma tettenɣas, simmal tettbin-d gar wallen-nsen yiwet n tilawt tamaynut yeččuren s dderz d wurfan d wumi, bɣan neɣ ugin, ara sekren yiwen n umennuɣ adunkicuṭi ara ten-yerren deg tlemmast n tmetti gar wallen n lɛamma.


			
Yuɣal-d Lmehdi ɣer yiberdan yeččuren d aɣebbar n Ɛayn-el-kerma, yexdem iwumi yezmer iwakken ad yeqqim s ubeddel n leɛwayed-is. Deg tazwara yeǧǧa iselsa-ines atraren, yessenfel-iten s uqendur, tacacit akked lbelɣat. S yiselsa-agi, tili-ines tezga tettwaɛfes s yirkasen n umeddakkel-is n lebda Sliman, yuɣal yettruḥu ɣer tmezgida n Sidi Ɛebderraḥman. Ttwalin-ten medden ttezzin-d kan ɣef umkan-nni, ttganin asiwel n lmudden. Ad slen kan i ukerwej n umsimɣer n ssut, ad azlen ɣer tzeqqa n waman i wakken ad aɣen luḍu. Ad d-bedden sakin deg ssef amezwaru deffir n limam Si Aḥmed Umeẓyan.


			
Deg tzeqqa tameqqrant n tẓallit anda tessa lqaɛa s tẓerbiyin tiberqacin, kra n yinuba ddan yid-sen. Ttnejmaɛen deg yiwen n uqusis i yettimɣuren seg wass ɣer wayeḍ. Yebda Lmehdi ixeṭṭeb deg-sen, yessexlaḍ gar usɣan, tamayt akked tudert-ines. Nnfaq amezwaru i yessumer d tugin n tẓallit deffir n limam unsib.


			
— D anawar ɣer ddula, i sen-yessefham. Yettuxelles i wakken ad yeɛbed Rebbi ! Ineslem yumnen s tidet yessefk fell-as ad iẓal s medden baṭel. Aɣrud ayiwen ara yerju, d amkan
deg lǧennet.


			
Seg wass-nni, ma d-slen kan i tɣuct tazurant n Ccix nnig n lesquf, ttnejmaɛen deg yiwet n teɣmert, ad bedden deg lesfuf ɛezlen iman-nsen ɣef lmumnin niḍen, dɣa ad ẓẓalen weḥd-sen. Tigawt-a n beṭṭu tesserfa imẓulla i yettɛeggiḍen d akken d lfitna ; lfitna-agi i d-yeglan s twuɣa acḥal n leqrun-aya, kkaten deg-s irkelli, maca yal abrid ttawin-tt-id am wakken anagar nettat yellan d tifrat taneggarut.


			
Yebda limam askasi yid-sen iwakken ad rren talast i tigawt-agi n beṭṭu. Aṭas n yimẓulla niḍen, d imɣaren iḥujen, skecmen iman-nsen ula d nitni. Maca deg rrayeɛ. Tagnit tekmer ugar. Bdan s umbadel n terdayin d waggazen, kfan sakin s rregmat d umḥelbab.


			
Iwala Lmehdi d akken ulac amkan i sin n lecyax n lǧameɛ d snat n tɣerwin n tẓallit deg yiwet n tmezgida. Ilaq-as ufiken-ines i netta weḥd-s. Icawer ineḍfaren-is. Tuget deg-sen bɣan ad snejlin amɣar-nni i yeqqaren Leqran, wa ad d-aɣen amkan-is. Kra niḍen, rwan leɛqel, fkan tikti ad jemɛen idrimen ilaqen i wakken ad bnun adeg-nsen n tẓallit. Maca tamsalt-a ad teṭṭef agguren, ahat iseggasen. Imunan-a imaynuten bɣan ad sɛun tamezgida-nsen imir-n kan, mebla leɛḍil.


			
Tikti-agi taneggarut teqqim tettezzi deg wallaɣ-is acḥal n wussan armi i yennejla fell-as yiḍes. Yuɣal ɣer tɣuri n yidlisen iqburen. Yeɛzel iman-is deg yiwet n tsusmi yesssewhamen ugar. Yiwen n yiḍ, truḥ-d tifrat s allaɣ-is : d taleɣta n tidet ! Yemla-as-tt i Sliman, yufa-tt tgerrez mačči d kra, maca tewɛer.


			
— Ulac ayen i iweɛren, i d-yerra i umeddakkel-is. Tecfiḍ ɣef teɣremt n wagim n tqubtin ? Ihi, ad tt-id-nawi syinna…

Tameɣra qrib ad tekfu. Aglagal i inewwren s cceḥa kan yebda ixellu seg yimdanen. Aqusis-nni ameqqran uɛwij n yimferjen yebda yettimẓi. Irgazen ṭṭafaren tigawin n tceṭṭaḥin s wallen yeɛlulten s ɛeggu d yiɣisem. Tili n ukamyun i d-yewwin lbirra d ccrab tewweḍ armi d yisekla iɣezzfanen n lkalitus. Iḍ-nni d aggur n tziri, yernu igenni n unebdu yesfa mliḥ, yeččur s yitran. Wid yekkaten lɣayḍa d ṭṭbel banen ɛyan. Taɣuct n ccixa i yesbeḥbeḥ uɣebbar tessusem. D aberraḥ i yuɣen amkan-is. Yiwet n tceṭṭaḥt i teccef tidi tejbed iman-is ɣer ṭṭerf, teqqim teṭṭafar deg tsusmi tigawin n snat n temdukkal-is. Yuẓa-d ɣur-s yiwen n yilemẓi bu-cclaɣem, yuli-as ccrab s aqerru. Allen-is, ṭṭiriqent seg lemcihwat, qqiment kan ttmuqulent deg yidmaren iččuranen, ideg yettbin amur ameqqran deg-sen.


			
— Mselxir a tamilla-inu taɛzizt… Acu d-tenniḍ ma ɛerḍeɣ-kem ad tedduḍ yid-i iḍ-agi umbaɛd tameɣra ! Ur temsewwaqeɣ ara ɣef ssuma. Ass-agi, d ass n lbext-iw. D nekk i yeṭṭfen gar yifassen yakk tikarḍiwin n « As », ma d wid yuraren yid-i, lejyubat-nsen ččuren armi d ayen.


			
Taceṭṭaḥt-nni yuɣen tannumi s tegnatin am tigi, tmuqel-it-id deg tazwara s tuffra, tmuqel sakin udem-is i kra n lweqt. Tesseɛwej icenfiren-is, tezzi s uqerruy-is ɣer lɣaci-nni yezzin i yiferraḥen. Ulac acu i d-tenna.


			
— Ur iyi-tumineḍ ara ? i s-yenna yilemẓi-nni i yeskecmen afus-is deg lǧib n userwal-is. Yessuffeɣ-d tawemmust n yidrimen i s-yesken s uhuccu n yiɣil-is. Nniɣ-am-d ɣur-i swayes ad xelseɣ. Nekk d amerkanti !


			
Tezzi-d ɣur-s, tessebgen-d ayen i tt-id-yeskanayen d tameṭṭut i teẓra yakan ulac win izemren ad ibedden deg wudem-is, ladɣa sdat yifellaḥen. Imi d tameṭṭut yessnen lumur-agi s telqi, teẓra yakan azal n lemɛahdat n wid iṣekren.


			
— Idrimen-ik, d alim kan. Nekk Xeyra Tawehranit. Ɣlayeɣ ɣef tgellidt n Merrakec.


			
Iqerreb yilemẓi-nni ɣer tceṭṭaḥt armi i tt-icellef.


			
— Kemm d tagellidt n Merrakec ? Ihi, nekk d izem n Wancaris… S yidrimen-a tzemreḍ ad d-taɣeḍ isɣunen wa ad kem-d-rreɣ d tagellidt n yidurar-agi.


			
Tameṭṭut-a taquḥbit, terra-as-d s yiwen n ucmumeḥ d ameqqraḥan, tebda sakin tetthuzzu deg tmeccacin-ines.


			
« D itbir ara senčweɣ », i d-tenna deg wul-is.

